‘Sbardun i’r Meddwl’ gan Siôn Meredith.


Meddwl am.....wyliau.

Ydych chi wedi trefnu eich gwyliau haf eto? Tybed pa deip ydych chi? Y teip sydd wedi bwcio ers misoedd ac yn gwybod yn union i ble dych chi’n mynd, sut ewch chi yno, a be wnewch chi ar ôl cyrraedd. Neu ydych chi’n perthyn i deip cwbl wahanol, does gynnoch chi affliw o syniad eto i le dych chi am fynd – dych chi’n gadael y trefniadau tan y funud olaf a wedyn gobeithio ffeindio’r fargen orau. Neu ar y llaw arall ella bod gas gynnoch chi wyliau – dych chi’n mynd i aros adre, diolch yn fawr. 

Fel rhai ohonoch chi dwi’n siŵr, mi fydda i’n gwirioni ar deithio. Ond fyddwn ni ddim yn gofyn i’n hunain yn aml pam bod ein traed ni’n cosi – a be mae’r teithio yn ddweud am ein bywydau. 

Ai dianc rhag diflastod bywyd bob dydd ydyn ni, ynteu ceisio canfod profiadau newydd i’n cyfoethogi ni? Yr eironi ydy eich bod chi’n gallu bod mor ddiflas â bara sych ar eich gwyliau a dod adre’n llawer tlotach.  Mi all y freuddwyd a’r realiti fod bellter byd o’i gilydd.

Felly be sy’n gwneud gwyliau da? Ga i awgrymu mai yn y Beibl mae rhai o’r gwyliau mwya gwefreiddiol yn cael eu disgrifio. Yn fanno mi dyn ni’n clywed am bobl yn teithio i Jerwsalem bob blwyddyn lle roedd gofyn iddyn nhw wario degfed rhan o’u hincwm ar fwyd a gwin ar gyfer cynnal dathliad – neu Ŵyl enfawr – ym mhresenoldeb Duw ac yng nghwmni ei gilydd. Mae’n rhaid ei fod o’n andros o barti da ac yn werth teithio bob cam o’r ffordd. Pererindod hefo pwrpas, i ddathlu a diolch am haelioni Duw.
Un flwyddyn cafodd y teithwyr fwy nag oedden nhw’n ddisgwyl! Roedden nhw wedi teithio o nifer fawr o ardaloedd gwahanol,  “Roedd Parthiaid yno, a Mediaid, Elamitiaid, pobl o Mesopotamia, Jwdea a Capadocia, Pontus ac Asia, Phrygia, Pamffilia, yr Aifft, a'r rhan o Libia sydd wrth ymyl Cyrene; pobl oedd ar ymweliad o Rufain – rhai yn Iddewon ac eraill yn bobl oedd wedi troi at y grefydd Iddewig – a hefyd Cretiaid ac Arabiaid.” (Actau 2:9-11)

A be welson nhw oedd criw o Gristnogion oedd wedi eu llenwi a’r Ysbryd Glân yn, “ ...siarad ein hieithoedd ni, ac yn dweud am y pethau rhyfeddol mae Duw wedi eu gwneud!"
Yn lle gwyliau arferol, cafodd tair mil o bobl fywyd newydd!
Roedd pobl wedi eu hysgwyd i'r byw gan beth ddwedodd Pedr, a dyma nhw'n gofyn iddo ac i’r apostolion eraill, "Frodyr, beth ddylen ni wneud?" 
Dyma Pedr yn ateb, "Rhaid i chi droi cefn ar eich pechod, a chael eich bedyddio fel arwydd eich bod yn perthyn i Iesu y Meseia a bod Duw yn maddau eich pechodau chi. Wedyn byddwch chi'n derbyn yr Ysbryd Glân yn rhodd gan Dduw.                                            Dyma’r rhai wnaeth gredu beth oedd Pedr yn ei ddweud yn cael eu bedyddio – tua tair mil ohonyn nhw y diwrnod hwnnw! (Actau 2:37-38,41)
Dyna’n wir be oedd canfod profiadau newydd. Cofiwch hynny wrth bacio!

